Полный сборник канонов и молитв святителю Николаю,

архиепископу Мирликийскому
Каноны Октоиха, восьми гласов

Г л а с 5

Песнь 1

Ирмос: Коня и всадника в море Чермное сокрушаяй брани мышцею высокою Христос истрясе, Израиля же спасе, победную песнь поюща.

Припев: Святителю отче Николае, моли Бога о нас
.

Верою и любовию, отче, присвоився Богови, всесвятая Сего исполнил еси хотения, Имже по всему свят был еси, святителю мудре Николае.

Имуще тя предстателя к Щедрому, иже напастьми и печальми одержимии, к тебе прибегаем: даруй руку спасающую нас от всякия тесноты.

Слава: Миряном святителя Христос помаза тя, благовонием чудес нас облагоухающа. Темже молим тя, Николае, зловония греховнаго избавите нас.

И ныне, Богородичен: Древле пророческий Тя лик пронарече гору Божественную, Дево, и дверь непроходимую. Темже молимся Ти: покаяния двери Божественныя, Отроковице, отверзи нам.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 3

Ирмос: Водрузивый на ничесомже землю повелением Твоим и повесивый неодержимо тяготеющую на недвижимем, Христе, камени заповедей Твоих, Церковь Твою утверди, едине Блаже и Человеколюбче.

Стрелы лукаваго притупил еси, преподобне, противлением Божественных твоих трудов. Но твоими молитвами, премудре, от того злодействия и насилия соблюди неврежденны тебе воспевающия, великий Николае.

Житие ангельское на земли показав, ныне со ангелы присно предстоиши престолу Троическому, священне, наших согрешений и напастей разрешения прося, отче первосвятителю Николае.

Слава: Ума моего омрачение все отжени, Николае, твоими светоносными молитвами, утиши бурю страстей, управи мя, отче, к безстрастия пристанищу, молюся, яко да во хвалении славлю тя.

И ныне, Богородичен: Предстоящи одесную Христа, яко Царица, рясны златыми, Богообрадованная, одеяна воистинну, нам Царствие Небесное молитвами Твоими, Отроковице, исходатай, Всенепорочная.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.)

(Если по 6-й песни читается акафист, то перед седальнами читаем кондак и икос.)

Седален, глас 5

Премудраго иерарха восхвалим, яко тепла в бедах и в скорбех суща от Бога помощника и защитника, вси Николая, вернии, Богоноснаго благочестно: молится бо ко Господу с верою творящих и поющих Божественную память его.

Слава, и ныне, Богородичен
Тя, пристанище, и стену, и прибежище, и надежду, и покров, и заступление теплое обретше вернии, к Тебе притекаем, и вопием прилежно, и зовем верно: помилуй, Богородице, уповающих на Тя, и от прегрешений избави.

Песнь 4

Ирмос: Божественное Твое разумев истощание прозорливо, Аввакум, Христе, со трепетом вопияше Тебе: во спасение людей Твоих спасти помазанныя Твоя пришел еси.

Мимотекущими изменил еси будущая, ихже причастники и нас святыми твоими молитвами сотвори, Николае, и искушения всякаго избавляя житейскаго.

Миряном первопрестольник быв, Николае, вся чувствия сердца моего миром облагоухай, святе, и страсти злосмрадныя от сего молитвами твоими отгоняй всегда.

Слава: Сокруши вражия козни видимыя и невидимыя, Николае, всегда борющия ны наша враги в безконечную пагубу посли.

И ныне, Богородичен: Святая Богородице, помози ми, сладостьми выну потопляему телесными и на одре уныния присно слежащу и стенящу.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 5

Ирмос: Одеяйся светом, яко ризою, к Тебе утренюю и Тебе зову: душу мою просвети омраченную, Христе, яко един Благоутробен.

Кумиры сокрушил еси идольския, святе, и советы бездельны еретичествующих показал еси, Николае, и ведомыя на смерть избавил еси.

Утреневав ко Господу измлада, преподобне, и тамо сущими светолитии весь просветился еси. Темже молюся: души моея облаки разжени.

Слава: Тебе молим, отче Николае, в час сей посреде буди всех призывающих тя и яже ко спасению даруй нам прошения.

И ныне, Богородичен: Непостижимый умом, Богоблагодатная, обдержание Тя, плотоносец быв, прият человеки, избавляя от одержащих скорбей.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 6

Ирмос: Неистовствующееся бурею душетленною, Владыко Христе, страстей море укроти, и от тли возведи мя, яко Благоутробен.

Милостива соделай Владыку твоими молитвами всем чтущим тя, Николае, яко да наших прегрешений разрешение дарует.

Недуг избави и соблазн житейских, напастей же и скорбей, Николае, тя молитвенника ко Господу стяжавших.

Слава: Врача тя изящна Владыка показа Христос. Темже недуги исцели, благочестно к тебе приступающих, Николае.

И ныне, Богородичен: Родительница безмужная, Богомати была еси, Чистая. Сего ради верою молю Тя: души моея уныния разжени.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.) Слава, и ныне.

Кондак, глас 3

В Мирех, святе, священнодействитель показался еси, Христово бо, преподобне, Евангелие исполнив, положил еси душу твою о людех твоих и спасл еси неповинныя от смерти. Сего ради освятился еси, яко великий таинник Божия благодати.

Икос

Воспоим ныне святителя песньми, мирским людем пастыря и учителя, да молитвами его просветимся: се бо явися чист весь, нетленен духом, Христу принося жертву непорочну, чисту, Богу благоприятну, яко святитель, очищен и душею и телом, темже сый истинно Церкве предстатель и поборник сея, яко великий таинник Божия благодати.

(Если читается акафист, то кондак и икос читаются по 3-й песни, перед седальнами.)

Песнь 7

Ирмос: Превозносимый отцев Господь пламень угаси, отроки ороси, согласно поющия: Боже, благословен еси.

Весь возложився Богу, Николае, всего мя спаси, житейскими страстьми окаянно всегда впадающа, богомудре.

Светило Богозарнейшее ума моего, озари страстей мраком присно помрачаема и давай благообразно ходити в житии.

Слава: Всякая отверзаемая на мя, Николае, уста лукавая, твоими молитвами загради и избави мя видимых враг и невидимых.

И ныне, Богородичен: Из Тебе нам возсия невечернее Солнце, облаче всесветлый, Христос Бог наш, просвещая иже во тьме неведения, Богородице.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 8

Ирмос: Тебе, Вседетелю, в пещи отроцы, всемирный лик сплетше, пояху: дела всякая, Господа пойте и превозносите во вся веки.

В Мирех первосвятитель быв великий души моея, Николае, чувствия миром облагоухай, яко да избегну страстей зловония и Утешителеву прииму благодать.

Уставил еси, премудре, твоего святаго языка струями, струи Ариевы хульныя. Темже вопию ти: токи страстей моих изсуши молитвами твоими, Николае всеблаженне.

Избави нас согрешений молитвами твоими, демонскаго озлобления, языческаго пленения и всех человек лукавнейшаго злаго вреда, да тя, яко избавителя нашего, восхваляем.

Слава, Троичен: Иже Троически единоначалие непрестанно верою славяще, возопиим: Отче, и Слове, и Всесвятый Душе, песнословим Тя во вся веки.

И ныне, Богородичен: В плоть нас ради из Тебе Бог облекся, чистую Тебе, всенепорочную, всему роду нашему Божественную показа, Дево, предстательницу. Темже Тя вернии велегласно воспеваем.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 9

Ирмос: Исаие, ликуй, Дева име во чреве, и роди Сына Еммануила, Бога же и Человека, Восток имя Ему: Егоже величающе, Деву ублажаем.

Святитель Божествен быв, вся заповеди сохранил еси Христовы, темже верным хранитель Божественный был еси, отче Николае, соблюдай тех от всяких напастей и озлобления.

Якоже иногда препитал еси град твой, изнемогающ гладом, яко добр пастырь, преподобне, такожде и ныне препитай душу мою хлебом разумным, отче Николае, тя заступника блага стяжавшаго.

Тя великое солнце, на высоте лежащее присно Церкве Христовы, преподобне пастырю, верно молим тя: светоносными блистаньми света глубокую тьму отжени греха душ наших.

Слава: Приближися, якоже пишется, день страшный пришествия Христова. Подвигнися, душе, отрини леность и усердно Христу возопий: спаси мя, Господи, Николая Твоего молением.

И ныне, Богородичен: Светел Тя свещник пророк провидяше, Пречистая, свету разумную, носящую Христа, Имже просветихомся, иже во тьме лежащия и страстех, Тя ублажаем, Богородице Приснодево.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

� Этот припев повторяется перед первыми двумя (или тремя, если есть третий) тропарями канонов святителю Николаю, в каждой песне.

